ރިޔާސަތުން ވާހަކަދެއްކެވުން:

`. މިނިވަން މުއައްސަސާތަކާ ބެހޭ ކޮމިޓީގެ މިއަދު ބައްދަލުވުން މި ބޭއްވެނީ ދިވެހިރާއްޖޭގެ ޝަރުޢީ ކޯޓުތަކުގެ ބިލު ދިރާސާކުރުމަށް. އަޅުގަނޑުމެންގެ މޭޒު ކުރިމަތީގައި އެބަ އޮތް އެ ބިލާއި، ރައްޔިތުންގެ މަޖިލީހުގެ ތަޅުމުގައި މެންބަރުން ދައްކަވާފައި ވާ ވާހަކަތައް، ފާޅުކުރައްވާފައި ވާ ޚިޔާލުތަކުގެ ލިޔުމެއް. އެހެންވީމާ، މި ކަންތައްތައް މި މަސައްކަތް ކުރިއަށް ގެންދާނެ ގޮތަކާ ބެހޭ ގޮތުން ފުރަތަމަ ޚިޔާލުފާޅުކުރެއްވުމަށް އަޅުގަނޑު ފުރުޞަތުހުޅުވާލަން. (ވަގުތުކޮޅަކަށްފަހު) އާދެ، މިވަގުތު ކޮމިޓީ އަށް ވަޑައިގެންތިއްބެވީ ބިލެތްދޫ ދާއިރާގެ މެންބަރު އަޙްމަދު ޙަމްޒާ، ހުޅުމީދޫ ދާއިރާގެ މެންބަރު އިލިޔާސް ލަބީބު، ކަނޑިތީމު ދާއިރާގެ މެންބަރު މުޙައްމަދު ޙުސައިން، ކުޅުދުއްފުށީ ދެކުނު ދާއިރާގެ މެންބަރު މުޙައްމަދު ނަޝީދު، އަދި އަޅުގަނޑު ހަނިމާދޫ ދާއިރާގެ މެންބަރު މުޙައްމަދު މުޖްތާޒު، 
(ވަގުތުކޮޅަކަށްފަހު)

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:
 އާދެ، ޝުކުރިއްޔާ އިނގޭތޯ. ކޮމިޓީ ފައްޓަވައިފިތޯ ރަސްމީކޮށް. އަޅުގަނޑުތޯ ފަށަންވީ. އާދެ، ޝުކުރިއްޔާ މުޤައްރިރު އިނގޭތޯ. ޝަރުޢީ ކޯޓުތަކުގެ ބިލުގެ ކަންތައްތަކާ ގުޅޭ ގޮތުން އަޅުގަނޑު ހިތަށް އެރީ މަޖިލީހުގެ ގަވާއިދުގައި ބުނާ ގޮތުން ބިލެއް ދިރާސާކުރުމުގައި އެ ބިލަކާ ގުޅޭ ސަރުކާރުގެ އިދާރާތަކާއި ތަންތަނަށް ފޮނުވުމުގެ ވާހަކަ އެބަ އާދޭ. އެހެންވީމާ، މި ވަގުތު އަޅުގަނޑުމެންނަށް އެބަ އޮތް ކޮންމެ ގޮތެއް ވިޔަސް އެޓަރނީ ޖެނެރަލްގެ މަޤާމު ވެސް މި އޮތީ ބަދަލުވެފަ. އަނެއްކޮޅުން އައިއްސަ މިހާރު ދިވެހިރާއްޖޭގެ ޝަރުޢީ ނިޒާމުގެ ތެރެއިން އެންމެ މަތީ މަރުޙަލާގެ ކަންތައްތައް ވެސް މި އޮތީ ނިމިފަ. ސުޕްރީމް ކޯޓުގެ ބެންޗު ޢައްޔަންކުރެވި، އެ ކޯޓުގެ އުއްތަމަ ފަނޑިޔާރު ހަމަޖެއްސިފައި މި އޮތީ. އެހެންވީމާ، އަޅުގަނޑު ހިތަށް އަރަނީ ހަމަ މި ކޮމިޓީ އަށް ފެނިވަޑައިގަންނަވާ ނަމަ ދެން ހަމަ ޚިޔާލެއްގެ ގޮތުގައި، މި ބިލާ ބެހޭ ގޮތުން. މި ބިލަކީ ޙާއްޞަކޮށް ޝަރުޢީ ދާއިރާގައި ކޯޓުތަކުގައި އެ ބޭފުޅުން ޢަމަލުކުރަން އޮތް، ކޯޓުތަކުގައި ޢަމަލުކުރަން އޮތް ބިލަކަށް ވާތީވެ، އެ ބޭފުޅުން މި ބިލާ މެދުގައި މިހާރު މި އޮތް ޑްރާފްޓާ މެދުގައި އެ ބޭފުޅުންގެ ޚިޔާލަކީ ކޮބައިތޯ. ނުވަތަ އެ ބޭފުޅުންގެ ވިސްނުމުގައި ހުރި އެއްޗެއް އަޅުގަނޑުމެންނަށް ވީހާވެސް އަވަހަކަށް ފޮނުވާލެވޭނެ ގޮތަކަށް، އެ ބޭފުޅުންގެ ތެރެއިން ލާފައި، ހޭކިލައިގެން މި ބިލު އަންނާނެ ކަހަލަ ގޮތެއް ވެއްޖިއްޔާ، ތަންކޮޅެއް ފަސޭހަވެދާނެ ކަމަށް އަޅުގަނޑަށް ފެންނާތީ. އެހެންނޫނީ ގިނަ ފަހަރަށް މި ވާ ގޮތަކީ، އަޅުގަނޑުގެ ކަންބޮޑުވުން އޮތީ، މި ބިލު އަޅުގަނޑުމެން ނިންމާފައި، ސިއްކަޖަހާފައި، ފޮނުވާލުމަށްފަހުގައި ދިވެހިރާއްޖޭގެ ސުޕްރީމް ކޯޓުން މި ބިލުގައި ހުންނަ ބައިތައް މާނަކޮށްގެން އެ ބައިތައް ކަނޑާލުމުގެ ބާރު އޮވެދާނެ. ނޫނިއްޔާ ކެނޑިގެން ހިނގައިދާނެ ކަންނޭނގެ. އެ މައްސަލަ އަންނަ ގޮތަކުން. އެ މާނަ ކުރެވޭ ގޮތަކުން. އެހެންވީމާ، އަޅުގަނޑަށް ފެނޭ އެ ބޭފުޅުންގެ މަޝްވަރާ އެއް ނުވަތަ  އެ ބޭފުޅުންގެ ޚިޔާލެއް މި ބިލާ މެދުގައި އޮތްގޮތެއް ބައްލަވާލެއްވުމަށް ކޮންމެވެސް ވަރެއްގެ ފުރުޞަތެއް ދެއްވާފައި ވަޑައިގަތުމަކީ މުހިއްމު ކަމެއް ކަމަށް އަޅުގަނޑަށް ފެންނާތީ. އަދި މި ވަގުތު މިދެންނެވި ގޮތަށް ކުރިން ދަންނަވާލިހެން އެޓަރނީ ޖެނެރަލްގެ މަޤާމުގައި ހުންނެވި ބޭފުޅަކު އިސްތިއުފާދެއްވައި، މި ބިލަކީ އޭގެ ކުރީގެ އެޓަރނީ ޖެނެރަލްގެ ފަރާތްޕުޅުން ކަމަށް އަޅުގަނޑަށް ލަފާކުރެވެނީ އައިއްސަ އޮތީ. އެހެންވީމާ، މިހާރު އަނެއްކާ ފްރެޝް ޚިޔާލުފުޅެއް ނުވަތަ ކަމެއް އޮތްތޯ ބައްލަވާލެއްވުމަކީ މި ކޮމިޓީގެ މަސައްކަތަށް ފަސޭހަވެގެންދާނެ ކަމެއް ކަމަށް އަޅުގަނޑަށް ފެންނާތީ ޚާއްޞަކޮށް މި ޖުޑިޝަރީގެ މަސައްކަތްތަކާ ގުޅޭ މުހިންމު ބިލަކަށް ވާތީވެ މި ބިލު އެ ބޭފުޅުންގެ ތެރެއިން ކޮންމެވެސް ވަރެއްގެ ކޮމެންޓަކާ އެއްކޮށް އައުމަކީ މި ބިލު އެންމެ ފުރިހަމަ ކޮށްލުމަށް ލިބޭ ފުރުޞަތެއް ކަމަށް އަޅުގަނޑަށް ފެންނާތީ އެހެން ބޭފުޅުންގެ ޚިޔާލު މިދެންނެވީ ތަފާތު ގޮތަކަށް ނެތް ކަމަށް ވަންޏާ. އަޅުގަނޑުގެ މި ޚިޔާލަށް އެހެން ބޭފުޅުން ވެސް ތާއީދުކޮށްލަދެއްވުމަކީ އެދޭކަމެއްގެ ވާހަކަދަންނަވަން. ޝުކުރިއްޔާ. 
ކުޅުދުއްފުށި ދެކުނު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:
އަޅުގަނޑު ވެސް ހަމަ ކޮމިޓީ ފެށުމުގެ ކުރިން އޮފަދަ ރިކޯޑުގައި ވެސް މި ދަންނަވާލީ އެ ވާހަކަ. ބިލަކީ ވަރަށް ފަންނީ ބިލެކޭ. މި ބިލުގައި ވިސްނުންތަކެއް ވިސްނާފައޭ ބިލު ޑިޒައިންކޮށްފައި މި އޮތީ. ވަކި ސްޓްރަކްޗަރެއް ބިލު ތެރޭގައި ގެނައުމަށް. ސުޕްރީމް ކޯޓަކާއި ހައި ކޯޓަކާއި އިބްތިދާޢީ ކޯޓުގެ ދެ ބާވަތެއް ގެނެއްސަ މާލޭގެ އިބްތިދާޢީ ކޯޓުތައް މިހާރު މިހިރަ ކޯޓުތައް ޑިވިޝަންތަކަށް ބަދަލުކޮށްފައި، ރަށު ކޯޓުތައް މެޖިސްޓްރޭޓު ކޯޓުތަކަށް ބަދަލުވެ ކޮންމެ ކޯޓެއްގައި މެޖިސްޓްރޭޓެއް ދިރިނޫޅޭ ގޮތަށް. ކޮންމެ އަތޮޅެއް އެއީ ޖުޑީޝަލް ދާއިރާއަކަށް ހަދައި، ޖުޑީޝަލް ދާއިރާގައި ހުންނަ އިސް މެޖިސްޓްރޭޓު ކަނޑައަޅާ އަދަދެއްގެ މީހުން ދަތުރުފަތުރުކޮށްގެން ކޯޓުތައް ހިނގަމުން ދާ ކަހަލަ ގޮތަކަށޭ މައްސަލައިގެން ބުރަމިނަށާއި ބޮޑު މިނަން ގިނަ މިނަން ބަލާފަ. ހަމަ އެގޮތަށް މި ސިސްޓަމަށް ސަޕޯޓު ދިނުމަށްޓަކައި ސަޕޯޓު ސަރވިސް އެއް ވެސް އެބަ އޮތޭ އެކުލަވާލާފައި. އޭގެތެރޭގައި ޖުޑިޝަލް އެޑްމިނިސްޓްރޭޝަން ކިޔާ އިދާރީ ހިންގުމުގެ ބައެއް ވެސް އެބަ އޮތޭ. ޖުޑީޝަލް ކައުންސިލް ކިޔާ ލަފާދިނުމުގެ ބައެއް ވެސް އެބަ އޮތޭ. ޖުޑީޝަލް ސަރވިސް ކޮމިޝަނަށް ވެސް ދައުރުތަކެއް އެބަހުއްޓޭ. ހަމަ އެ ގޮތަށް ކޮންމެ ކޯޓެއްގައި ޖެނެރަލް ކައުންސިލެއް ވެސް އެބަ ބާއްވަންޖެހޭ ފަނޑިޔާރުންގެ މައްޗަށް އޮންނަ. މިކަހަލަ ވިސްނުމެއްގައި ހަދާފައި އޮތް ފަންނީ ބިލެކޭ. މީގައި ސިޔާސީ ވިސްނުމަކުން ވިސްނަންޖެހޭ މައިގަނޑު އެންމެ ކަމެއް އޮތް ކަމަށޭ އަޅުގަނޑަށް ފެންނަނީ. އެކަމަކީ އަޅުގަނޑުމެން މިހާރު ސިޔާސީ ގޮތުން ރެޑީތޯ ކޮންމެ ރަށެއްގައި ދިރިއުޅޭ މެޖިސްޓްރޭޓެއް ނުބަހައްޓާ ކޮންމެ އަތޮޅެއްގެ ކޭސްލޯޑަށް ބަލާފައި، ގިނަ މިނަށާއި ބޮޑު މިނަށާއި އަވަސް މިނަށާއި ލޯޑަށް ބަލާފައި، އެ ލޯޑުގެ އަދަދަށް މެޖިސްޓްރޭޓުން އެ ދާއިރާއަކަށް ޚާއްޞަކުރާގޮތަށް. ކޯޓުތައް ހުންނާނޭ، އިމާރާތްތައް އޮފީސްތައް ހުންނާނޭ، މައްސަލަތައް ބަލައިގަނެވޭނޭ، އެހެންނަމަވެސް ހިންގުމުގައި ޢަމަލުކުރާނީ މިދެންނެވި ސަރކިޓް ޖަޖުންގެ ގޮތުގައި ދާއިރާ ތެރޭގައި ދަތުރުކުރާ ޖަޖުންގެ ފަރާތުންތޯ. މި އުސޫލު މީގެތެރެއަށް ވައްދާފައި އޮތީމަ މި ސިޔާސީ ނިންމުމަކުން ނިންމަށްޖެހޭނެ އެއްޗެއް ކަމަށް އަޅުގަނޑަށް ފެންނަނީ. ދެން ހުރި ހުރިހާ ފަންނީ ކަންތައްތައް. އަޅުގަނޑަށް ވެސް އިނގޭ އާ އެޓަރނީ ޖެނެރަލެއް ވެސް މިހާރު ވަޑައިގެންފި. އަދި އާ ސުޕްރީމް ކޯޓުގެ ބޭފުޅުން ވެސް މިހާރު އެބަ ތިއްބެވި. އެހެންވީމާ، އެޓަރނީ ޖެނެރަލް ދެން އަޅުގަނޑަކަށް ނުފެނޭ ބަދަލުވުމަކުންނެއް ބިލަށް އުސޫލީ ބަދަލުތަކެއް އަންނާނެ ކަމަކަށް. ސަރުކާރަކީ އެއް ސަރުކާރެއް. ވިސްނުމަކީ އެއް ވިސްނުމެއް. ހަމަ ކޮންޓިނިއު މި ވަނީ. އެހެންނަމަވެސް ސުޕްރީމް ކޯޓު ބަދަލުވެގެން މުޅިން ދިއުމާ ގުޅިގެން އަދި ޝަރުޢީ ދާއިރާގެ ވެސް ބައެއް މީހުންނަށް މި ބިލުގެ މި ފަހު ޑްރާފްޓު ބަލައިލެވިފައި ނެތް ކަމަށް އަޅުގަނޑު ބައެއް ފަރާތްތަކާ ވާހަކަދައްކާލުމުން އަޅުގަނޑަށް އެނގުނީ. ސަމީރުގެ އެ ޚިޔާލުފުޅަށް އަޅުގަނޑު ތާއީދުކުރަން. ދެތިން ދުވަހެއް މިހަފްތާގެ ނިޔަލަށް ނަމަވެސް ދެއްވަން އަޅުގަނޑަށް ފެނޭ. މިހާރު މި ބިލު މި އޮތް ގޮތަށް ޝަރުޢީ ދާއިރާ ޤަބޫލުކުރޭތޯ. މި ބިލަކީ މުޅިން ޝަރުޢީ ދާއިރާ އަށް އަމާޒުވެފައި އޮތް ބިލެއް. އެމީހުންގެ ކޯޓުތައް ޤާއިމުކޮށްދީ އެ މީހުންގެ ވަޒީފާގެ ބަޔާން އެކަށައަޅައިދޭ ހައިސިއްޔަތު އެކަށައަޅައިދޭ ބިލަކީ މީ. އެހެންވީމާ، އެ މީހުންގެ ތާއީދު މި ބިލަށް އޮތުމަކީ ވަރަށް މުހިއްމު ކަމެއް. ފަނޑިޔާރުންގެ ބިލު ކަހަލަ ބިލަކަށް މި ބިލެއް ނުވާނެ. ދެން އަޅުގަނޑަށް މިހާރުވެސް ފާހަގަކުރެވޭ ދަށު ކޯޓުތަކުގެ މަސްއޫލިއްޔަތުތައް ވަރަށް ޚުލާސާގޮތެއްގައި ލިޔެވިފައި އޮތީ. ސުޕްރީމް ކޯޓަށް ވަރަށް ތަފްޞީލު މަސްއޫލިއްޔަތުތަކެއް، ހައިކޯޓަށް ވަރަށް ތަފްޞީލު މަސްއޫލިއްޔަތުތަކެއް ދީފައި، ދެން ހުރި ހުރިހާ އެއްޗެއް ދަށު ކޯޓުތަކަށް ދޭ ކަހަލަ އުސޫލެއް ފޮލޯކުރެވިފައި ހުރި ކަމަށް ފެންނަނީ. އެކަމަކު ދަށުކޯޓުތަކުގައި މިހާރުވެސް ހުންނާނެ ހަމަ ވަރަށް ތަފްޞީލު ތިން ހަތަރު ސަފްހާ އެއް، އެ ތަންތަނުން ބެލޭނެ މައްސަލަތަކާއި މިންވަރާ މި ހުރިހާ އެއްޗެއް. ބަޔާންކޮށް  އެ އެއްޗެހިތައް މީގެތެރެއިން ތަމްސީލެއް ނުވޭ. ވަރަށް ޖެނެރަލްކޮށް ބަޔާންކޮށްލަ ދީފައި ހުރީ. އަދި އެހެންވީމާ، އަޅުގަނޑަށް ފެނޭ ސުޕްރީމް ކޯޓާއި ޝަރުޢީ ކޯޓުތަކާއި އަދި ޕްރޮސިކިއުޓަރ ޖެނެރަލާއި އެޓަރނީ ޖެނެރަލާ މިހުރިހާ ބޭފުޅުންނަށް ވެސް މި ބުރާސްފަތީގެ ނިޔަލަން ކޮމެންޓެއް އޮތް ކަމަށް ވަންޏާ ބައްލަވާލައްވާފަ އަވަސްގޮތަކުން ދެއްވުމަށް. ހުށަހަޅާލަން ކޮމިޓީގެ ފަރާތުން. އޭގެ ފަހުން މި ކޮމިޓީގައި ގެންނަށްޖެހޭ ބަދަލުތައް ގެނައުން ރަނގަޅުކަމަށް. އަޅުގަނޑު ބަލައިލިން މެންބަރުން ޚިޔާލުފުޅުތައް ވެސް އުސޫލީ ބަދަލުތަކެއް ވެސް ނެތް. ބައެއް ކުދިކުދި އިމްޕްރޫވްމަންޓްސްތައް ހުރީ. ބިލު ވެސް ބަލައިލިއިރުގައި ޓެކްނިކަލް ބިލަކަށް ވާތީ މާ ބޮޑެތި އުސޫލީ ބަދަލުތަކެއް ނެތް. ޝުކުރިއްޔާ.
ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަަކަދެއްކެވުން:
ޝުކުރިއްޔާ އަޅުގަނޑު ދަންނަވާލަން އޮތީ އެންމެ ވާހަކަ އެއް. އަޅުގަނޑު ދަންނަވާލަން އޮތް ވާހަކަ އަކީ މިހާރު މި މަސް ނިމޭއިރުގައި، ޗުއްޓީއަށް ފަހަރެއްގައި މި ބިލުތައް ނުނިމޭ ކަމަށް ވާ ނަމަ ވަޑައިގަތުން އެހާ ރަނގަޅުކަމެއް ނޫން ކަމަށް ފެނިވަޑައިގަންނަވާ ކަމަށް ސްޕީކަރ އޮތީ ވިދާޅުވެފަ. އެހެންވީމާ، އަޅުގަނޑު އެދެނީ މުޤައްރިރު މި މަސައްކަތް މި މަހުގެ ނިޔަލަން ނިންމަވާ ކަމަށް ވަންޏާ، ހުކުރު ދުވަހާއި ހޮނިހިރު ދުވަހާއި ރޭގަނޑުގެ ވަގުތު ތަކުގައާ މިކަން ކަން މި ގޮތަށް ނުވާނެ ގޮތަކަށް މަސައްކަތް ރާވައިގެން  ގެންދެވުން. އެހެންވީމާ، ފަހު ވަގުތު 25 ވަނަ ދުވަހު، އާނ ބިލު ނިންމަންވެއްޖޭ އެ ގޮތަކަށް މި މަސައްކަތެއް ނުވާނެ. އެހެންވީމާ، އަޅުގަނޑު ހަމަގައިމު ވެސް މި ކޮމިޓީގެ މެންބަރެއްގެ ހައިސިއްޔަތުން މިހިރީ މަސައްކަތްކުރަން. އެހެންނަމަވެސް އެ ގޮތަކަށް މަސައްކަތް ނުކުރެވޭނެ ވާހަކަ ދަންނަވަން. އެހެންނޫނީ އަޅުގަނޑުމެންނަށް ރަނގަޅަށް ވެސް މިކަމުގެ މަސައްކަތްތައް ނުކުރެވި އެބަދޭ އަތްދަށުން އެތައް ކަންތައްތަކެއް ނައްޓާލައިގެން. އެހެންވީމާ، ސްޕީކަރާއި މެޖޯރިޓި ލީޑަރާއި މައިނޯރިޓީ ލީޑަރު އެ ބޭފުޅުންނާއި ސިޔާސީ ޕާޓީތަކުގެ ލީޑަރުން ނިންމަވަންވީ މި މަސައްކަތް ނިންމާނީ ކޮން އިރެއް ކަމާއި، ފަހު ވަގުތު އެ ކަމެއް އަޅުގަނޑުމެންނަށް، އަޅުގަނޑަކަށް ހިޔެއް ނުވޭ އެވަގުތު ތަކުގައި އައިސްގެން  ކުރެވުމަކީ އެއީ ފަސޭހަކަމެއް ކަމަކަށް. އެހެންވީމާ، އަޅުގަނޑުމެންގެ ކޮމިޓީގެ ބޮލުގައި ނޫނީ އަޅުގަނޑުމެންނަށް އެ އިލްޒާމު އަޅުގަނޑުމެން މަސައްކަތް ނުކޮށްގެނޭ ނުނިމުނީ އެ ގޮތަށް އެވާހަކަ ގެންދެވޭނެ ގޮތަކަށް ވެސް މިކަން ވެގެން ނުދިއުމަކީ އަޅުގަނޑު އެދޭ ކަމެއް. އެހެންވީމާ، އެ ވާހަކަ ދަންނަވާލަން. 

ރިޔާސަތުން ވާހަކަދެއްކެވުން:
އާދެ، މި ކޮމިޓީއިން ދެއްތޯ މި ކޮމިޓީގެ މަސައްކަތް ކުރިއަށް ދާނެ ގޮތް ނިންމާނީ. ދެން އަޅުގަނޑު ހަމަ ރިކޯޑަށްޓަކައި ދަންނަވާލަން ބޭނުންވޭ ނަޝީދު ދެންމެ އަކު ސަމީރާއި ނަޝީދާ ދެ ބޭފުޅުން ހުށަހަޅުއްވައިފި. ސުޕްރީމް ކޯޓަށް ޝަރުއީ ދާއިރާތަކަށް އަދި އެޓަރނީ ޖެނެރަލްގެ އޮފީހަށާއި ޕްރޮސިކިއުޓަރ ޖެނެރަލްގެ އޮފީހަށް މި ބިލު މިހާރު މިއޮތް ގޮތާ ދޭތެރޭ ކޮމެންޓަކީ ކޮބައިތޯ. ދެން މި ސްޕީކަރ އަޅުގަނޑަށް ހަމަ ތަކުރާރުކޮށް އެކި ފަހަރު މަތިން ގުޅުއްވާ އެބަ ވިދާޅުވޭ ހަމަ ބުރާސްފަތި ދުވަހަށް، މި ހަފްތާގެ ބުރާސްފަތި ދުވަހަށް މި ބިލު ނިންމާލަދޭށޭ. އެކަމަކު ކޮމިޓީ އިން އެ މަސައްކަތް ނިންމާނެ ތާރީޚެއް ކަނޑައަޅާނީ. ދެން އެހެންވީމާ، ގަވާއިދު ބުނާ ގޮތުން ވެސް މި ބިލު ނިންމުމަށް ސުންގަޑި އެއް އެބަ ކަނޑައަޅަން އެބަޖެހޭ.  އެހެންވީމާ، ނިންމާނީ ކޮން ދުވަހަކުންތޯ އެ މަސައްކަތްތައް ކުރިއަށް ގެންދާނީ ކޮށްގޮތަކަށްތޯ ތި ބޭފުޅުން ހަމަ އެބައިވެސް ނިންމާލަވެއްވުން ރަނގަޅުވާނެ. މުޙައްމަދު ޙުސައިން.
ކަނޑިތީމު ދާއިރާގެ މެންބަރު މުޙަންމަދު ޙުސައިން ވާހަކަދެއްކެވުން:

އާދެ، ޝުކުރިއްޔާ އަޅުގަނޑަށް ވެސް ފެނޭ މީގެ ކުރިން ވާހަކަދެއްކެވި ދެ މެންބަރުން، ސަމީރާއި ނަޝީދު ވެސް ވިދާޅުވި ފަދައިން މި ކަމާ ގުޅުންހުރި ދާއިރާތަކުން މި ބިލާ ބެހޭ ގޮތުން ޚިޔާލުހޯއްދަވަން ދެން މި ބިލު މިތާ ހުށަހެޅިގެން އުޅޭތާ ދުވަސްކޮޅެއް ވެފައު އޮތުމާ އެކީގަ. އަޅުގަނޑު ހިތުގަ ސުވާލު އުފެދޭ ފަހަރެއްގައި މީގެ ކުރިން ހުންނެވި އެޓަރނީ ޖެނެރަލްގެ ޚިޔާލުފުޅު މި ބިލަށް ހޯދިފައި އެބަ އޮތް ބާވައޭ. ދެން އޮތް ކަމަށް ވަނީ ވިއްޔާ އެއަށް ދެން މިހާރު ހުރި އެޓަރނީ ޖެނެރަލް އުނިކޮށްލައްވާނެ ކަމެއް އޮތްތޯ. އޭނަގެ މަަސައްކަތްޕުޅު ތަންކޮޅެއް ހަލުއިކޮށް ގެންދޭވެނެ ގޮތަކަށް އިޝާރާތެއް ކޮށް ވެސް ލެވިދާނެހެން އަޅުގަނޑަށް ހީވަނީ. އެހެންނަމަވެސް މިހާރު ހުންނެވި އެޓަރނީ ޖެނެރަލްގެ ޚިޔާލުފުޅު ވެސް ހަމަ  ގެނެސްގެން މި ބިލުގެ މަސައްކަތް ނިންމާލުމަކީ މަސައްކަތަށް ލިބޭ އިތުރު ފުރިހަމަ ކަމެއް ކަމުގައި ވާނެ ކަމުގައި އަޅުގަނޑު ވެސް ދެކެން. ދެން އޭގެއިތުރަށް އެ ވިދާޅުވިހެން އެ ލިސްޓުކުރެވުނު އެހެން ފަރާތްތަކުގެ ޚިޔާލުތައް ވެސް ހޯދުމަށްފެނޭ. ދެން މި ބިލުގެ މަސައްކަތް ޗުއްޓީ އަށް ދިއުމުގެ ކުރިން ނިންމުމުގެ މުހިއްމުކަން ވަރަށް ބޮޑު. އެހެންކަމަށްވުމާ އެކީގައި ހޯމަ އަންގާރަ ބުދަ މި ތިން ދުވަހުގެ ތެރޭގައި ލިބޭ ކަހަލަ ގޮތަކަށް އެންމެ ދިގުވިޔަސް ވެސް އަޅުގަނޑަށް ފެންނަނީ ބުރާސްފަތި ދުވަހާ ހަމައަށ ްވެސް ލަސްނުކޮށް ވާން އޮތިއްޔާ މިއަދުވެސް ހަމަ ސިޓީ ލިޔެފަ. ހޯމަ 1 އަންގާރަ 2 ބުދަ ދުވަހު ދެން މިތަނަން އެ ވަންނަ ގޮތަށް. އެހެންވޭތޯ ސިޓީ ފޮނުއްވާފައި، އަދި އެ ބޭފުޅުންނާ ވެސް ވާހަކަދައްކަވާފައި، ދެން ބުރާސްފަތި ދުވަހުގެ ތާރީޚަށް ދެން މިހެން ގެންގޮސްގެން ދިމާ ނުވާން ކަންނޭނގެ އުޅޭނީ. އެހެންނަމަވެސް މި ބިލުގެ ޒާތަށް ބަލާއިރު މި ފިޔަވަޅުއެޅުން މުހިއްމުކަން ބޮޑު. ދެން ޢިއްޒަތްތެރި މެންބަރު ނަޝީދު ދެއްކެވި ވާހަކަފުޅުގައި ވިދާޅުވިހެން މީގައި އެހެން ސިޔާސީ ގޮތުން ނިންމުންތައް ނިންމަންޖެހޭ ކަންތައްތަކުގެ މައްޗަށް ވިސްނާލާއިރުގައި، އެ ވިދާޅުވި ކަންތައްތަކުގެ މުހިއްމުކަން ބޮޑު. ދެން އޭގެއިތުރަށް މި ކޯޓުތަކަށް ޚާއްޞަކޮށް ދަށުކޯޓުތަކަށް އަޅުގަނޑުމެން ދޭ އިޚުތިޞާޞް އޭގައި ވެސް މި ފަންނީ ބައި ވަރަށް ބޮޑަށް އޮތުމާ އެކީގައި ވެސް ކޮންމެވެސް ވަރެއްގެ ސިޔާސީ ގޮތުން ވިސްނާލަންޖެހޭ ކަމެއް އޮވެދާނެ ބައެއް ކަހަލަ މައްސަލަތައް ރަށްރަށުގައި ހުންނަ މެޖިސްޓްރޭޓު ކޯޓުން ނުބެލޭ ގޮތަށް އޮތުން ކިހާވަރެއްގެ މައްސަލަތަކެއްތޯ ނުބެލޭނީ. އެއީ ނުބެލޭ މައްސަލަތަކުގެ ޒާތުން ވާނެ ގޮތަކީ ރައްޔިތުންނަށް އޭގެ އިމްޕްލިކޭޝަންސް ވަރަށް ބޮޑުވާނެ. ފުރަ ފުރައިގެން ރަށްރަށަށް ދާންޖެހޭ ގޮތް ދިމާވެދާނެ. އެއީ އެ މީހުންނަށް ފަސޭހަވުމާއި ދަތިވުން އެއާ ގުޅިފައި ވާ ކަމެއް. އެހެންވީމާ، ދަށު ކޯޓުތަކަށް ދޭ އިޚްތިޞާޞް ކަނޑައެޅިފައި އޮންނަނީ ކޮން  މިންވަރަކަށްތޯ އެއަށްވެސް އަޅުގަނޑަށް ހީވަނީ މަޖިލީހުގެ މެންބަރުންގެ ހައިސިއްޔަތުން އަޅުގަނޑުމެންގެ ވިސްނުން ހަމަ ފުންކޮށް ދަތުރުކުރަންޖެހޭ ހެން. ދެން އެހެން ނޫނިއްޔާ އެ ވިދާޅުވި ބައިތައް އަޅުގަނޑަށް ވެސް ލަފާކުރެވެނީ، އެކަންކަމުގެ މައްޗަށް ވިސްނާފައި ހަމަ ވީހާ އަވަހަކަށް މި ބިލުގެ މަސައްކަތް ނިންމާނެ ގޮތަކަށް ގެންދިއުމަށް އަޅުގަނޑު ވަރަށް ބޮޑަށް ތާއީދުކުރަން. 

ކުޅުދުއްފުށި ދެކުނު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:
އާދެ، އެމް.އެޗް، ދެންމެ އެ ވިދާޅުވި ނުކުތާ،  ދަށު ކޯޓުތަކަށް ޚާއްޞަކޮށް މިހާރު މި ކިޔާ މެޖިސްޓްރޭޓު ކޯޓުތަކަށް ބެލޭނީ ކޮން ބާވަތެއްގެ މައްސަލަތަކެއްތޯ. އިޚްތިޞާޞްގެ މަތީ މިންގަނޑަކީ ކޮބައިތޯ. އެބަ އޮތް ބިލުގައި ހަމަ ފުދޭވަރެއްގެ ޓެކްނިކަލް ލެވަލެއްގައި ފޯމިޔުލާތަކެއް ދީފައި. ބައެއް ކަހަލަ ކުށްތައް އެއްގޮތަކަށް ވެސް ނުބެލޭ. މަރުގެ ކުށް، ޓެރަރިޒަމުގެ ކުށް. ބައެއް ކަހަލަ ކުށް އަދަބުގެ ގޮތުގައި 1 ލައްކަ ރުފިޔާ އަށް ވުރެ މަތިން ޖޫރިިމަނާ އެއް އަދަބެއް އަންނަންޏަކާ ނުބެލޭ، މާލޭ ކޯޓަކަށް ބަދަަލުކުރަންޏާ. އެކަހަލަ ކަންތައް ވެސް އެބަ އޮތް. އަދި ހަމަ އެގޮތަށް ވަކި ދާއިރާއަކަށް ލައްވައިނުލާ މައްސަލަ ރަށު ކޯޓުތަކުގެ އިޚްތިޞާޞަށް ލައްގާ އުސޫލެއް ވެސް ބަޔާންކޮށްދީފައި އެބަ އޮތް. އެހެންވީމާ، އެ ގޮތުން ފުދޭވަރަކަށް ހަމަ އެލަބުރޭޓު މަސައްކަތްތަކެއް ކުރެވިފައި އެބަ އޮތް. އަޅުގަނޑަކަށް ނުފެނޭ މާ ބޮޑަކަށް އެޓަރނީ ޖެނެރަލްގެ ރިވިއުއަކަށް މީތި ގެންދާކަށް. މިއީ އެޓަރނީ ޖެނެރަލް ހުށަހަޅުއްވާފައި އޮތް އެއްޗެއް. ސަރުކާރަކީ ދެމިގެން ދާ އެއް ސަރުކާރު. އެޓަރނީ ޖެނެރަލަށް ހީޓުނުނެގިގެން އެއް ކައިރިއަށް ދިޔައިމާ އައު މީހަކު އައީ. އެހެންނަމަވެސް އަޅުގަނޑު ހިތަށް އަރަނީ މައި ވިސްނުން ބަދަލުވެގެނެއް ނުވާނޭ. އެހެންނަމަވެސް ޝަރުޢީ ކޯޓުތަކުގެ އިންޕުޓު ހަމަ ހޯދުން ރަނގަޅު. ދެން އަޅުގަނޑަކަށް ނުފެނޭ ތާޒްޑޭ އަންނަންދެކަށް މަޑުކުރާކަށް. އަޅުގަނޑަށް ފެންނަނީ ހަމަ މާދަމާ އިން ފެށިގެން ވެސް އަޅުގަނޑުމެން އިންޕުރޫވްކުރުމުގެ ބައި ހަމަ ކުރިއަށް ގެންދަން. އަޅުގަނޑަކަށް ނުފެނޭ މައްދާއަކުން މާއްދާއަކުން ބަލާކަށް. އަޅުގަނޑަށް ފެންނަނީ އަޅުގަނޑުމެންގެ ކޮންމެ މީހަކު ވެސް ބިލު ކިޔައިގެން ކޮމެންޓެއް އޮތިއްޔާ ހިފައިގެން އައިސް ފަހަރަކު ބާބަކުން ކޮމެންޓުތަކުން ކުލިއަރކުރަމުން ދާން. އެހެންނޫނީ ހަމަ އެއްކަލަ މާއްދާއަކުން ބަލައިގެން "އެވެ." އާއި ފިއްޔާ އެއްޗެއްސާ ކުޅޭކަށެއް. އަޅުގަނޑަކަށް ނުފެނޭ ވަގުތު ބޭކާރުކުުރުން ރަނގަޅުވާނެ ކަމަކަށް. އަޅުގަނޑުމެން ބަލާފައި އަޅުގަނޑުމެންގެ ކޮމެންޓެއް ހުރެއްޖެއްޔާ އެ ތަރުތީބުން ދިޔައިމާ  ރަނގަޅުވާނެހެން ހީވަނީ. ޝުކުރިއްޔާ. 

ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު ވެސް މައިގަނޑު ގޮތެއްގައި މި ބިލު އަވަސްކުރުމުގެ ގޮތުން، މި ހުރިހާ ބޭފުޅުން ވެސް ދެއްކެވި ވާހަކައަށް ވަރަށް ބޮޑަށް ތާއީދުކުރަން. ހަމަ މިހާރުން މިހާރަށް ވެސް މީގެ މަސައްކަތް ފަށައިގެން ކުރިއަށް ގެންދިޔަޔަސް އަޅުގަނޑުމެންނަށް އެ ތަންތަނުން ހޯދަންޖެހޭ ޚިޔާލާއި މަޝްވަރާ ހޯދައިގެން ކަމަށް އަޅުގަނޑު ވެސް ޤަބޫލުކުރަނީ. ދެން ޙަޤީޤަތުގައި އަޅުގަނޑު މި ފުރުޞަތަކަށް މި އެދުނީ މި ބިލާ ބެހޭ ގޮތުން މާ ބޮޑު ވާހަކައެއް ދައްކާކަށެއް ނޫން. އަޅުގަނޑު މި އެދުނީ މީ ކުރީ ދުވަހު އަޅުގަނޑު ހުށަހެޅި އިޞްލާޙެއް އެ ދުވަހު ރައީސް ވިދާޅުވި ޚާއްޞަ މަސައްކަތެއް ގޮތުގައި ކޮމިޓީން ކުރިއަށް ގެންގޮސްދެއްވާނެ ކަމަށް އުއްމީދުކުރަމޭ. ދެން އެހެންވީމާ، އެ އިޞްލާޙު އޮތީ ކިހާ ހިސާބެއްގައިތޯ. އެ ކޮމިޓީ ފައިލު ބަލައިލިއިރަކު ފެންނާކަށެއް ނެތް. ދެން ނާންނަނީތޯ؟ އެއީ ކޮންކަހަލަ ޕްރޮގުރާމެއްގެ ދަށުން ކުޅެވިގެން ދިޔަ ޑްރާމާއަކަށްތޯ މިވީ. އެ ކަންކަން ސާފުކޮށްލަންވެގެން މުޤައްރިރަށް މި ދަންނަވާލީ. ޝުކުރިއްޔާ. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އެހެންވީމާ، ބުރާސްފަތި ދުވަހުގެ ނިޔަލަށް ސުޕްރީމު ކޯޓަށް މި ދަންނަވަނީ ސުޕްރީމު ކޯޓަށް ލިޔާ ސިޓީގައި މި ލިޔަނީ މި ބުރާސްފަތި ދުވަހުގެ ނިޔަލަށް އެ ބޭފުޅުންނަށް އަޅުގަނޑުމެން ފުރުޞަތު މި ދެނީ. އޭގައި މި ލިޔަނީ މި ބިލާ ބެހޭ ގޮތުން އެބ ޭފުޅުންގެ ކޮމެންޓެއް، ޚިޔާލެއް ވާ ނަމަ އެ ދުވަހުގެ ނިޔަލަށް ފޮނުވައިދެއްވުމަށް. އަދި އެއަށްވުރެ ވެސް އަވަހަށް ފޮނުވައިދެވެން އޮތް ނަމަ އެއަށްވުރެ ވީހާ ވެސް އަވަހަކަށް ފޮނުއްވައިދޭން. ދެން އަޅުގަނޑުމެން ދެން މި ލިޔަނީ ދަށު ކޯޓުތަކަށާއި، ހައި ކޯޓަށާއި، ޖުޑީޝަލް އެޑްމިނިސްޓްރޭޝަނަށާއި، ޕީ.ޖީ އޮފީހަށާއި، އޭ.ޖީ އޮފީހަށް އަދި ޖުޑީޝަލް ސަރވިސް ކޮމިޝަނަށް. އެހެންވީމާ، އެބައި އަޅުގަނޑުމެންނަށް ސާފުވީ. ދެން ބިލު ނިންމާނެ، (ވަގުތުކޮޅަކަށްފަހު) ލޯ ސޮސައިޓީ އޮފް މޯލްޑިވްސް އަށް. ދެން ބިލު ނިންމާނެ ސުންގަޑި އެއް ކަމަށް ހުށަހަޅުއްވާފައި މި ވަނީ 22 އޮގަސްޓު 2010 މި ދުވަހު. އެހެންވީމާ، އެއްވެސް މެންބަރެއް މި ކަމާ ޚިޔާލެއް، އިޢުތިރާޟު ނުކުރައްވާ ކަމަށް ވަންޏާ މި ދެންނެވި ގޮތަށް އަޅުގަނޑުމެން ކަންތައްތައް ނިންމާނަން. ދެން އޭގެ އިތުރުން މި ބިލު ކިޔައިގެން އައިސް ކޮމެންޓެއް ވާ ނަމަ، އެ ކޮމެންޓުގެ އަލީގައި އަޅުގަނޑުމެން ބިލުގެ މަސައްކަތް ކުރިއަށް މާދަމާ އިން ފެށިގެން. އެހެންވީމާ، އެގޮތަށް އަޅުގަނޑުމެން، (ވަގުތުކޮޅަކަށްފަހު) އާދެ، އެ ހިސާބުން މިއަދުގެ ބައްދަލުވުން އަޅުގަނޑު ނިންމާލާނަން. ވައްސަލާމް ޢަލައިކުމް. 

